
Imbottìve de calmanti,

Fæ grand uzo de narcotici

E beveì di antispasmodici;



Se voeì dell’Infiamazion?

Sangue, sangue, a profuxion!



Se voeì Bili appuse ao stêumago,

Di purganti, e vomitivi;



Se reasion d’Organi (e mantexi),

Lavativi, lavativi;

E se voeì de Flemme ae rughe

De membran-ne? Sanguesughe.



Dunque ognun se pêu piggiâ

Quello che ciù ghe conven,

E ma poi per non sbagliâ,

E per fâ e cose ciù ben,

Piggie tutta questa Flotta

Meìxinesca in t’un-na votta,

Che quantunque a sæ un composto

D’un Rimedio all'atro opposto,

Pù a porrìeiva fâ beniscimo.



Coscì dixe un zuveniscimo

Bravo Mego chi hà curôu

Treì mæ amixi, che son morti

Tutti treì l’anno passôu!

E o n’ha manco tutti i torti;



Perché l’è provôu che o Chollera

O contea treì marcatiscimi

Elementi prinçipali,

Cioè « Nervosi, Cattarali,

E Biliosi ― ho dito tûtto,

E chi o Mûtto, restò mûtto.

